
 

Regulamentu n.º __/___ 
Kona-ba prinsípiu jerál sira ne’ebé bele aplika ba órgaun no meiu sira 

komunikasaun sosiál nian iha formatu eletróniku 
 

Atividade jornalístika Timor-Leste nian ne’e elementu importante ida atu halao ho 
kompletu estadu de direitu demokrátiku ida. Nune’e, defeza husi atividade jornalístika 
no hamosu kuadru lejislativu ne’ebé metin ne’ebé proteje atu halao ida ne’e imperativu 
atu garanti defeza husi independénsia profisaun nian no iha tempu hanesan estabelese 
elementu sira ne’ebé lori ba realizasaun atividade jornalístika ho kualidade, imparsiál, 
no livre. Ho objetivu ida ne’e mak aprova tiha ona Lei Komunikasaun Sosiál liuhusi Lei 
n.º 5/2014 husi loron 19 fulan Novembru, ho énfaze forte iha defeza liberdade 
imprensa nian maibé mós hamosu órgaun tékniku espesializadu sira atu lori ba oin 
imperativu sosiál ida ne’e. Entre órgaun sira ne’e, Konsellu Imprensa, entidade 
administrativa independente, iha responsabilidade atu asegura halo tuir lei, liuliu, halo 
tuir prinsípiu étiku sira jornalista nian.  
 
Maibé, atividade jornalístika tama ba iha mundu ida ne’ebé muda maka’as hodi hatán 
ba revolusaun dijitál loloos ne’ebé ema hahi’i iha tinan sira ikus ne’e. Ida ne’e faktu  
katak barak liu tan mak publikasaun sira iha formatu eletróniku hetan importánsia 
ne’ebé sa’e no nia habelar bo’ot liu kompara ho imprensa eskrita. Iha tempu agora, 
sosiedade globál ezije posibilidade  husi sirkulasaun informasaun no besik ba iha lee-
na’in sira, ne’ebé mós hala’o knaar hanesan ema ne’ebé fó komentáriu ka krítika, buat 
ida ne’ebé mak iha tempu kotuk ne’ebé seidauk kleur, ema la hanoin hetan. Maneira 
foun haree no halo atividade jornalístika ida ne’e, ezije kautela adisionál sira no 
determinasaun kona-ba padraun foun sira husi ezijénsia ba benefísiu sidadaun nian, 
ida ne’ebé deve ba sira informasaun ida ne’ebé imparsiál no responsável. Ho defende 
nafatin direitu sidadaun  atu forma órgaun komunikasaun sosiál la haree ba plataforma 
ne’ebé uza, sei ezije mós husi sira atu halo tuir norma sira hanesan ne’ebé bele  aplika 
ba imprensa tradisionál liu. 
 
Nune’e, tuir termu sira husi artigu sira 43 no alínea sira a) no b) husi artigu 44 husi Lei 
Komunikasaun Sosiál nian ne’ebe aprova ona husi Lei n.º 5/2014 husi loron 19 fulan 
Novembru, Konsellu Imprensa hakotu atu aprova hanesan Regulamentu, ida tuir mai 
ne’e: 

 
 

Artigu 1 
Objetu sira no definisaun sira 

 
1. Regulamentu ida ne’e aprova Kódigu Étika husi ema hotu ne’ebé halao atividade 
jornalístika iha Timor-Leste liu husi meiu sira komunikasaun nian iha formatu dijitál. 



 

2. Kompriende hanesan “Meiu sira Komunikasaun nian iha Formatu Dijitál”, konteúdu 
hotu ne’ebé publika liuhusi plataforma sira online/onlain, la haree ba propriedade husi 
plataforma sira, liu husi ne’ebé sei halao atividade jornalístika, sein haree ba nia fatin. 
3. Kompriende hanesan “Konteúdu sira” konteúdu hotu, ne’ebé mai ka lae husi 
atividade jornalístika, la haree ba nia hun, ne’ebé halo disponível ka bele iha asesu ho 
livre iha Meiu Komunikasaun nian iha Formatu Dijitál, liuliu, artigu sira, imajen sira, 
komentáriu sira, vídiu sira, lian. 
4. Aplika ba Regulamentu ida ne’e definisaun sira temi nanis ona iha Lei n.º 5/2014 
husi loron 19 fulan Novembru. 
 
 

Artigu 2 
Identifikasaun 

 
1. Meiu Komunikasaun sira hotu iha Formatu Dijitál tenki hatudu iha pájina dahuluk 
nia númeru rejistu iha Konsellu Imprensa, naran husi editór husi órgaun 
komunikasaun sosiál no iperligasaun ida ba nia estatutu editoriál. 
 
 

Artigu 3 
Responsabilidade 

 
1. Órgaun komunikasaun sosiál  ne’ebé responsável ba rejistu Meiu Komunikasaun iha 
Formatu Dijitál ne’e responsável ba Konteúdu sira tomak ne’ebé fó sai sein haree ba nia 
orijen. 
2. Órgaun komunikasaun sosiál tenki iha direitu hasoru autór husi Konteúdu sira 
ne’ebé halo disponível iha Meiu sira Komunikasaun nian iha  Formatu Dijitál. 
 
 

Artigu 4 
Regra sira Konduta nian 

 
1. Sai responsabilidade husi Órgaun sira Komunikasaun Sosiál nian no ema ida-idak 
nain husi Meiu sira Komunikasaun nian iha Formatu Dijitál atu hamosu regra sira 
konduta nian ne’ebé bandu komentáriu sira ne’ebé provoka violénsia, hahalok sira 
ne’ebé iha antipatía ba ema husi rai li’ur no ataka ba ema seluk nia dignidade.  
2. Responsável sira ba Meiu sira komunikasaun nian iha Formatu Dijitál tenki hamosu 
mekanismu sira atu notifika ema sira ne’ebé uza meiu sira ne’e kona-ba regra sira 
konduta nian  
 
 
 
 



 

 
 

Artigu 5 
Konteúdu sira husi saida mak ema sira uza hakerek 

 
Sai responsabilidade husi Órgaun sira Komunikasaun Sosiál nian no ema ida-idak nain 
husi Meiu sira Komunikasaun nian iha Formatu Dijitál atu estabelese prosesu sira 
ne’ebé efikás atu halo monitorizasaun no hasai komentáriu sira ne’ebé publika la to’o 
oras 24. 
 
 

Artigu 6 
Notifikasaun 

 
Órgaun sira Komunikasaun Sosiál nian no ema ida-idak nain husi Meiu Komunikasaun 
nian iha Formatu Dijitál tenki notifika Konsellu Imprensa kona-ba konteúdu husi regra 
konduta sira ne’ebé aplika iha termu sira husi artigu 4, nune’e mós notifika kona-ba 
implementasaun no lalalok husi prosesu sira monitorizasaun nian ne’ebé uza. 
 
 

Artigu 7 
Direitu Hatán nian 

 
1. Atu halao direitu hatán ne’ebé temi nanis ona iha Regulamentu n.º __/____, hatán ne’e 
tenki hatudu ligasaun ida ba konteúdu orijinál objetu hatán nian. 
2. Sai obrigatória halo referénsia iha notísia orijinál kona-ba ezisténsia husi hatán ida  
ba ida ne’e, no inklui loron publikasaun husi direitu hatán nian no loron husi konteúdu 
orijinál. 
 
 

Artigu 8 
Korresaun 

 
Bainhira deit mak konteúdu ida altera, kompleta ka hadia hafoin nia publikasaun 
orijinál, tenki inklui referénsia ba loron no oras halo korresaun. 
 
 

Artigu 9 
Uza ligasaun ka fonte sira husi liur  

 
Bainhira deit Meiu Komunikasaun Sosiál iha Formatu Dijitál hato’o konteúdu ida 
ne’ebé hetan husi fonte husi liur tenki  atualiza hela deit atu refleta korresaun ruma 
ne’ebé mak halo depois ka direitu atu hatán ruma, ne’ebé ezerse tuir termu sira husi 



 

artigu  rua uluk, ne’ebé sei halo iha Meiu Komunikasaun Sosiál iha Formatu Dijitál 
orijinál ba konteúdu hanesan. 

 
 

Artigu 10 
Formasaun 

 
Sai responsabilidade husi Órgaun sira Komunikasaun Sosiál nian no ema ida-idak nain 
ba Meiu sira Komunikasaun nian iha Formatu Dijitál fó formasaun natoon ba nia  
funsionáriu sira atu aplika Regulamentu idan ne’e ho loos. 
 
 

Artigu 11 
Kooperasaun 

 
Órgaun sira Komunikasaun Sosiál nian no ema ida-idak nain ba Meiu sira 
Komunikasaun nian iha Formatu Dijitál tenki koopera ba malu no ho Konsellu 
Imprensa ho hanoin atu koordena prátika sira no dezenvolve mekanismu sira atu 
aplika Regulamentu ida ne’e. 
 

 
Artigu 12 

Subsidiariedade 
 
Laiha buat ida iha Regulamentu ida ne’e mak taka dalan ba atu aplika Regulamentu sira 
seluk ne’ebé aprova ona husi Konsellu Imprensa ba ema hotu ne’ebé halao atividade 
jornalístika hanesan temi nanis ona iha diploma ida ne’e, nune’e mós Lei husi 
Seguransa Sosiál ne’ebé aprova ona husi Lei n.º 5/2014 husi loron 19 fulan Novembru. 
 
 

Artigu 13 
Tama iha vigór 

 
Regulamentu ida ne’e tama iha vigór loron 30 hafoin nia publikasaun. 
 
 


